Nafarroako Parlamentuko Mahaiak, 2016ko apirilaren 11n egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea María Roncesvalles Solana Arana andreak aurkeztutako galdera, jakitekoa zein irizpideri jarraituko die Hezkuntza Departamentuak, behin-behineko irakasleen oporraldien ordainketari dagokionez.

2. Nafarroako Parlamentuko Aldizkari Ofizialean argitara dadin agintzea.

3. Osoko Bilkuran izapidetzea.

Iruñean, 2016ko apirilaren 11n

Lehendakaria: Ainhoa Aznárez Igarza

GALDERAREN TESTUA

Geroa Bai parlamentu-taldeko foru parlamentari María Solana Arana andreak, Legebiltzarreko Erregelamenduan ezarritakoaren babesean, honako galdera hau aurkezten du, Nafarroako Gobernuko Hezkuntzako kontseilariak Osoko Bilkuran ahoz erantzun dezan:

Iruñeko Administrazioarekiko Auzien Epaitegiak emandako epai baten berri izan genuen 2015eko urrian. Epai horren bidez, CCOOko afiliatuak ziren behin-behineko hiru irakasleri uztaileko eta abuztuko lansariak kobratzeko eskubidea aitortzen zitzaien. Ikasturte osorako lan-kontratua sinatu zuten, ekainaren 30eko gehieneko amaiera-eguna zeukana. Epaian, epaileak ezarri zuen “errekurtso-egileen eskubidea berdintasun-printzipioaren aplikaziotik sortzen zela”; eta, aldi berean, gogorarazi zuen Hezkuntza Ituna 2011n amaitu zenetik UPNren Gobernuak izan zuen irizpidea “nahierakeriazkoa, diskriminatzailea eta oso bidegabea” izan zela. Horrez gain, honako hau ere aitortu zuen: “administrazio publikoen zerbitzuko langileen ordainsariak lotu behar zaizkio betetzen den eginkizunari, honako irizpide honi jarraituta: lan berdina, ordainsari berdina”. Epai horrek ateak zabaltzen zizkien behin-behineko ehunka irakasleri, diskriminazio horren aurka erreklamazioa aurkez zezaten, azkenean gertatu den bezala.

Hori dela eta, Nafarroako Gobernuari honako hau galdetzen diogu:

Zein irizpideri jarraituko die Hezkuntza Departamentuak, behin-behineko irakasleen oporraldien ordainketari dagokionez?

Iruñean, 2016ko apirilaren 8an

Foru parlamentaria: María Solana Arana

